
   Кăвак-ха ир, тулта кĕрхи пăтранчăк.

Куçа уçатăп, тарлă кантăка

Сăрлать тумлам, ыйхă таçта тумланчĕ,

Вăраннă ял ĕне сума васкать.

Ялта, ялта эп, ма ытла вăл ырă?

Тен, вăхăтлăх кăна-ши килнĕрен?

Çĕрулмипе эп юратап сĕт-турăх,

Ялта сĕтел тулли вăл килĕрен.

Пĕве çинчи лаштра йăмрасемпе эп,

Çатан карта çумне кăшт таянса,

Çĕр каçипе пĕччен тăрса ирттерĕп,

Ял каçĕ савнă хĕр пек туйăнсан.

Ирĕксĕрех, ак, вĕçрĕ шухă шухăш

Ял пики пек именчĕклĕн таçта.

Ман кантăк умĕн иртрĕ хăвăрт тахăш,

Ăшра кăртах тем туртăнчĕ — тăхта!

Ах, ял, паллах, çавах темле пулсан та,

Шур кăмака ăшшиллĕ шур пӳртре

Сайра хутран кушак, тен, пит çусан та,

Кĕç такама кĕтетĕн инçетрен.

Кăвак-ха ир, тулта кĕрхи пăтранчăк.

Куçа уçатăп, тарлă кантăка

Сăрлать тумлам, ыйхă таçта тумланчĕ,

Вăраннă ял ĕне сума васкать.

  